
Bankinter eta Kutxa Nafarroako Gobernuak eta finantza erakundeek kredituak errazago emateko adostutako akordioari gehitu zaizkio
Orain arte 118 eragiketa bideratu dituzte, guztira 30,5 milioi euro
2009ko maiatzak 27, asteazkena.  Nafarroako Gobernuak eta zortzi finantza erakundek joan den martxoan adostutako akordioari Bankinter eta Kutxa gehitu zaizkie. Akordioaren helburua da enpresei, langile autonomoei eta partikularrei 300 milioi euroko abalak ematea. Testua gaur sinatu dute Alvaro Miranda Simavillak, bigarren presidenteorde eta Ekonomia eta Ogasun kontseilariak, eta Bankinterreko eta Kutxako arduradunek, Antonio Berdiel Bitriainek eta Luis María Recondo Eceizak, hurrenez hurren. 
Abal horiei esker, enpresa nafarrek 500 milioi euro baino gehiagoko zirkulatzailea edukiko dute eskura, eta herritarrek guztira 600 milioi euroko maileguak, babestutako etxebizitzak erosteko. Horrek esan nahi du Gobernuak emango dituen abalekin 1.135.000.000 euro inguruko finantza eragiketak egin ahal izango direla. 
Bankinter eta Kutxa kontatuta, guztira hamar erakundek sinatu dute akordioa. Bankinterrek hitz eman du 20 milioi euroko gordailua edukiko duela kreditu eskariei erantzuteko; Kutxak, berriz, 12,4 milioi euro gordeko ditu.
Gobernuaren eta finantza erakundeen lankidetza horri esker, neurriak abian jarri zirenetik (hilabetean) 118 banku eragiketa bideratu dira, guztira 30,5 milioi eurokoak. Eragiketa gehienak ETEek eta mikroETEek egin dituzte (92), zirkulatzailea eskuratzeko. Gero, 15 eragiketa izan dira inbertsio abalekoak, 6 enpresa handiei zirkulatzailea ematekoak eta beste 5 babes ofizialeko eta tasatutako prezioko etxebizitzak erosteko. 
Hona hemen erakunde bakoitzak jarritako zenbatekoak: Nafarroako Kutxak 15.349.598 euro, Caja Rural de Navarrak 10.217.000 euro, BBVAk 2.200.000 euro, Popular bankuak 1.510.000 euro, Euskadiko Kutxak 600.000 euro, Santander bankuak 150.000 euro eta IberCajak, 550.000 euro. Horiez gain Guipuzcoano bankuak ere parte hartzen du. 
Abalek Nafarroako kreditu merkatua biziberrituko dute
Gogoratu Nafinco sozietate publikoaren bitartez gestionatzen diren abal horien helburua dela Foru Erkidegoan kreditu merkatua erraztea, biziberritzea eta handitzea, bost jarduera eremu garrantzitsuetan: enpresetan egiten diren inbertsioak; enpresa handien, ETEen eta mikroETEen zirkulatzailea; autonomo, merkataritza establezimendu eta enpresa txikientzako mikrokredituak; babes ofizialeko etxebizitzen erosketa; eta prezio libre mugatuko etxebizitzen erosketa.
Laguntza horiek aldi baterakoak izango dira. Enpresa handi, ETE, mikroETE, autonomo, merkataritza establezimendu eta enpresa txikientzako laguntzen oinarrizko helburua da zentzuzko negozio planak dauzkaten enpresa proiektuen bideragarritasuna babestea; betiere, proiektu horietan ziurtatu behar da lanpostuei eutsiko zaiela, Nafarroako Foru Erkidegoan enplegua gehituko dela eta erkidegoko ekonomia garatzen lagunduko dutela. 

Laguntzak eskatu ditzakete jarduera ildo nagusi bakoitzean ezarritako baldintzak betetzen dituztenek, salbu sozietate publikoek, irabazi-asmorik gabeko erakundeek eta finantza erakundeek. 

